
Awal N Tudert #0031 

     Azul meṛṛa fell-awen a leḥbab-nneɣ, kenwi, kennemti i d-iqqimen akka yid-nneɣ, d tadwilt 
Awal n tudert i d-yuɣalen ɣer ɣur-wen.  

     Akka ihi ad nkemmel ameslay, ad nkemmel tikli, imi dima d leqṛaya i d-neqqaṛ deg Awal 
n Sidi Ṛebbi, Awal yellan di laṣel n ddunit, di Tektabt Iqedsen, am a kka ayen yellan d Awal 
n Sidi Ṛebbi i wemdan, Awal n tudert, Awal i d-yettaken tudert i wemdan yefɣen si ṭṭaɛa n 
Sidi Ṛebbi, yefɣen i webrid n Sidi Ṛebbi iwakken a d-tuɣal tudert i wemdan, iwakken ad 
yettwaṛez ddnub, ad yettwakkes, ad yettusemmeḥ. Akka Sidi Ṛebbi nwala d akken yefka-d 
Lmasiḥ d netta i d tawwurt, d netta i d abrid iwakken imdanen meṛṛa ad tuselken. 

     Awal n wass-agi d akemmel am akken i t-id-nebda yakan, ɣef Aḥbib n Sidi Ṛebbi win 
yellan d yebṛahim, win i wumi qqaṛen sidna Bṛahim. Nekkni ma nenna-d akka sidna Bṛahim 
neqqaṛ-it-id s leqdeṛ, imi sidna Bṛahim d argaz ameqṛan, zdet n Sidi Ṛebbi, d win yellan d 
aḥeqqi s liman-is, neɣ s teflest-is yesɛa ɣer Sidi Ṛebbi. A ken-id-smektiɣ, s wakken Sidi 
Ṛebbi s yiman-is d netta i s-isemman i Ibṛahimd aḥbib-is. Wagi a t-naf yura di tebṛatt n 
Yaɛqub ixef wiss 2, teseddaṛt 23, tura ad d-ɛiwdeɣ s umeslay axfifen ɣef wanda i d-newwḍ di 
nnuba iɛedden, nesla-d d akken Ibṛahimnetta aked Luṭ mmi-s n gma-s, mi akkan llan di tmurt 
n Kenɛan, sɛan aṭas n lmal, ur ten-id-yeki ara wakal, ur ten-id-kfi ara tmurt, armi imeksawen-
nsen ttnaɣen, imi tamurt teḍyeq fell-asen. 

      Ibṛahim imi d argaz n talwit i yella, mi yewala ttnaɣen imeksawen-nsen ɣef wakka, ur as-
yeɛǧib ara lḥal, dɣa yenṭeq yenna i Luṭ, yenna-yas: Ihi, xtiṛ lǧiha i d a k-iɛeǧben, ma tṛuḥeḍ 
ɣer uyeffus, nekk ad ṛuḥeɣ ɣer uzelmaḍ, ma yella tṛuḥeḍ ɣer tama tazelmaṭ, nekkini ad ṛuḥeɣ 
ad awiɣ tama tayeffust. Dagi ad nwali d akken Ibṛahimyefka lxetyaṛ i Luṭ, iwakken ad yextiṛ 
anda yebɣa ad iṛuḥ. Dɣa Luṭ yexteṛ tama anda iwala leḥcic zegzawen, akal meṛṛa d azegzaw, i 
wakken lmal-ines ad ččen axaṭer yella lxiṛ. 

     Akka, Luṭ isakked iwala azaɣer n Uṛdun yeččuṛ d lxiṛ, leḥcic d azegzaw, iban kan qwan 
deg-s waman, dinna ay llannt temdinin n Ṣudum, d Gumuṛ daɣen. Luṭ yextaṛ, ihi, ad iṛuḥ ad  
yesbed iqiḍunen-is di temdint n Ṣudum, ɣurren-t-ett wallen-is, axaṭeṛ yextaṛ ayen zegzawen, 
ayen icebḥen akka i wallen di Sudum, anda i t-eddu a d-yeɣli lɛiqab, ara yesnegren imdanen-
is. Ayagi ur t-yeẓri ara Luṭ, lmaɛena ayen i t-ijebden d ayen i yewala d tizegzewt nni yelhan, 
yenna iman-is: Dihin ara yafeɣ tamɛict, dihin ara yafeɣ ayen ara yečč lmal-iw.  

     Akka i t-ḍeṛṛu d win ur nettkal ara ɣef Sidi Ṛebbi, meɛna yettkel kan ɣef ayen ttwalint 
wallen-is. Ayagi d ayen i yezemren ad d-yeḍṛu ula yid-nneɣ nekkni ass-agi, ma yella nettkel 
kan ɣef ayen ttwalint wallen-nneɣ. Meɛna, ma d win yesnen lettkal ɣef Sidi Ṛebbi, win 
yessersen lettkal-ines, d teflast-ines, d liman-ines ɣef Sidi Ṛebbi akka am Yebṛahim, d Ṛebbi 
ara i s-ddun lecɣal-is. 

     Tura ad d-nuɣal ɣer Ibṛahim aked Luṭ ad nwali amek tezzi fell-asen lḥala, yerna ad nwali d 
acu i d tebcira ar aɣ-d-yefk Sidi Ṛebbi seg-sen. Yura wakka d agi di laṣel n ddunit ixef wiss 
14 di lweqt n ugellid i wumi qqaṛen Ɛemṛafil. Di lweqt nni kren-d ṛebɛa igelliden ad xedmen 



 

2 

 

lgerra, d xemsa n igelliden, ger-asen igelliden n temdinin n Ṣudum, d Gumuṛ, anda akken 
yexteṛ Luṭ tanezduɣṭ-ines. 

      Dagi ara tebdu liḥala tcud fell-as, imi am akken i t-id-nenna, Luṭ, iwala s wallen-is lxiṛat d 
lerẓaq yellan di tmura-agi, yeǧɛel dinna ara s-qeɛden wussan. Meɛna Luṭ, s wallen-is ur iwala 
ara nnger i d it-ddun ɣef tmura agi. Ur iɛeṭṭel ara xemsa igelliden ideg ittekki ugellid n 
temdint-agi n Ṣudum, anda yella Luṭ, heggan-d iman-nsen deg zaɣer iwumi qqaṛen: Sidim, 
akken ad qablen ṛebɛa n igelliden i d-yeddan d ugellid, iwumi qqaṛen: Qeddur Leɛmer. 
Igelliden n Ṣudum aked Gumuṛ, tteklen ad rebḥen lgerra, imi nutni lquwwa-nsen, xemsa 
igelliden ad qablen ṛebɛa. Meɛna, imi mačči d lqewwa n Sidi Ṛebbi, i yellan yid-sen, xesṛen 
deg imenɣi, imi amkan anda heggan iman-nsen imenɣi deg zaɣer n Sidim, llan aṭas n lebḥuṛ, 
qṛib azgen deg-sen ɣlin di lebḥuṛ nni, ayen i d-iqqimen rewlen ɣer idurar. 

     Dɣa aɛdaw ineɣel-d ɣef tmura-nsen, Sudum, d Gumuṛ, yeddem akk cci d leṛzaq i sɛan, 
yeddem lɣaci, d irgazen neɣ tilawin, wwin-ten d imeḥbas, ula d Luṭ mmi-s n gma-s n Ibṛahim 
glan yis, s netta s twacult-is, d wayen akk yesɛa wwin-t ṛuḥen. D agi i d s-fɣent tirga mxalfa i 
Luṭ, netta yextaṛen tamurt n Ṣudum. Yura wakka: Ataya yiwen i d-irewlen, iḥdeṛ di lgerra nni, 
yusa-d yesseweḍ-ed lexbaṛ i Ibṛahim, yellan yezdeɣ ger tsufa n mamṛa.  

     Yebṛahim, akken yesla akka ɣef mmi-s n gma-s Luṭ, yettwaṭṭef d ameḥbus, yekker ijemeɛ-
ed irgazen-is, d iqeddacen-is, irgazen iqedcen yid-es, wid iɛacen deg wexxem-is, ijemeɛ-ed 
azal n meyya w tmenṭac yellan d lefḥul, ṛuḥen akken ad tebɛen igelliden nni yewwin lɣeci d 
imeḥbas. Ibṛahimleɛmeṛ yexdim lgerra, ur yessin ara i lgirrat, yettkel kan ɣef Sidi Ṛebbi d 
netta ara yexedmen lecɣal, yefṛeq lɣaci-ines ɣef tlata n trebbeɛ, ṛuḥen ɣlin ɣef igelliden-nni 
deg-id, sagden-ten rewlen, imi ur bnin ara fell-asen, tebeɛen-ten armi d akal n cuba, i d-
yezgan ɣer lǧiha tazelmaṭ n Dimecq. 

     S wakka, Ibṛahim isellek-ed s ufus n Sidi Ṛebbi, lɣaci nni akk yettwaṭfen d imeḥbes, yerna 
yewwi-d akk ssɛaya nni i sen-ittwaksen. Yewwi-d daɣen mmi-s n gma-s yerra-t-id, isellek-it-
id, netta aked d twacult-is, d cci-ines i d as-yettwaksen. Akka i d-isellek Ibṛahimmmi-s n gma-
s Luṭ.  

     Ibṛahim d acu i t-yewwin ad yekcem di lgirra akken a d-isellek? Am akken i neqqaṛ 
dayem, Sidi Ṛebbi deg Awal-is, mačči d tiḥkayin i d aɣ-d-iḥekku! Meɛna d tebciṛat i d aɣ-d-
yettak deg wid yextaṛ am Ibṛahim. Ayen yexdem akka Ibṛahim, akken ad yeḍṛu lɛehd n Sidi 
Ṛebbi, imi d Amsellek i yella, wagi a t-nɣeṛ yura di yub, ixef 36, teseddaṛt tis 15 anda yenna: 
Sidi Ṛebbi, yettsellik ameɣbun di lmizerya anda yeɣli, meɛna s ttawil n leɛtab i t-ittweṣṣi. 
Akka am Luṭ, ass mi i yefuṛeq Ibṛahim, iṛuḥ, yextaṛ ad yezdeɣ di tmurt n Ṣudum, ijeɛel iṛuḥ 
anda ara yerbeḥ, d ameɣbun i yella, imi tagara yeɣli di lmizirya arm i d-yufa iman-is 
yettwaṭṭef, d ameḥbus, s netta, s wid yellan yid-es. D sseḥ llant teswiɛin Sidi Ṛebbi 
yessexdam ttawil agi, mi ara ɣ-yeǧ an-neɛetteb, akken ad necfu ɣef ayen iɣ-iweṣṣa. 

      Aṭas ideg teḍṛa akka am Luṭ, tteklen ad rebḥen mi ara ṛuḥen ɣer tmurt tabeṛṛanit lemtel, 
imiren alamma ɣlin di lmizirya, imi mačči d Sidi Ṛebbi i d a sen-d-yeldin tiwwura akken ad 
ṛuḥen, meɛna dima nekkni nettṛaǧu lameṛ n Sidi Ṛebbi, alamma yeldi-aɣ-d tiwwura ɣef lḥrǧa 
akken a d tnexdem, d wagi i d sser ay atmaten. 

      Tura Ad nkemmel ihi, tikli-nneɣ nekkni d weḥbib n Sidi Ṛebbi Yebṛahim, ad nef yura 
wakka: Ibṛahim mi d-yuɣal, yeɣleb igelliden nni i d-yefɣen ɣer lgirra, iṛuḥ-ed ɣur-es ugellid n 
Ṣudum. Agellid agi n Ṣudum d yiwen ger wid-ek i d-isellek Yebṛahim, s nutni, s lɣaci-nsen, d 
cci-nsen, yenna i Ibṛahim: Di leɛnaya-k, fkiyi-d kan lɣaci-inu i d-selked ger ifassen n 
weɛdaw-iw, ma d leṛzaq d cci semheɣ-ak-t jemɛit. Agellid agi n tmurt n Ṣudum, seg wid ur 
nessin, seg wid ur nessin la leḥmala n Sidi Ṛebbi, wala leslak i d-yefka, iǧɛel s cci i yezmer ad 
yaɣ lɣeci-ines. Mačči d leḥmala i ten-iḥemmel, meɛna yuggad ad yeqqim weḥdes. Ibṛahim 
iǧaweb-it: Ad refdeɣ afus ɣer Sidi Ṛebbi Aɛlayen Bab igenwan d lqaɛa, ur ttawiɣ acemma deg 
ayen i tesɛiḍ, ula d lxiḍ n usebbaḍ, akken ur s t-qqaṛeḍ ara s rebḥeɣ Yebṛahim.  

     Akka i teḍṛa, Ibṛahim ur yeqbil ara ayen i d as-d-yessuter ugellid n Ṣudum, ur yettqellib ara 
rbeḥ d cci n ddunit agi, yettqellib kan ad yeɛǧeb i Sidi Ṛebbi, iwakken ad d-ibeggen leḥmala-
ines i yemdanen meṛṛa, yura wakka: Syen akkin, Ibṛahim yusa-d ɣuṛ-es win iwumi qqaṛen, 
Malki Sadeq, yellan d agellid n lḥeq, yewwi-d aɣṛum, yerna-d cṛad, Melki Sadeq agi yella d 
lmuqeddem n Sidi Ṛebbi Aɛlayen, yefka lbaṛaka i Yebṛahim, yenna: Ad yettubarek Ibṛahims 
yisem n Sidi Ṛebbi Aɛlayen, Bab igenwan d lqaɛa, ad yettubarek Sidi Ṛebbi Aɛlayen i d-
yesseɣlin iɛdawen-ik ger ifassen-ik. 

     Dɣa Ibṛahim yefka-as leɛcuṛ d kra yellan, leɛcuṛ imezwura di ddunit i yettunefken, wagi 
iwumi qqaṛen, Melki Sadeq d agellid n lḥeq d lmuqeddem n Sidi Ṛebbi Aɛlayen. Mačči d 
bnadem n lqaɛa meɛna d amdan n igenwan i d-yefɣen di Sidi Ṛebbi Aɛlayen, yewwi-d i 
Ibṛahim aɣṛum aked cṛab.  

     D agi d tebciṛa a leḥbab tṛuḥ s lbeɛd a d teḍṛu mi ara ɛeddin 19 n leqṛun d nnefṣ, mi ara d-
yekcem Lmasiḥ ɣer ddunit s ṣṣifa n wemdan, aɣṛum d ccṛad d win i d-yewwi Melki-Sadeq, 
yesfehmit-id Lmasiḥ, ass mi d-yekcem ɣer ddunit yenna: D nekk i d aɣṛum n tudert i d-yersen 
seg igenni. Wagi yura di Linǧil n Yuḥenna, ixef 6 taseddeṛt 51. Ma d ccṛab d leɛsiṛ n tẓurin, 
mi yuɣal d azeggeɣ yettmetil idammen n Lmasiḥ, i yuzlen ɣef umideg mi akken yettusemmeṛ, 
uzlen idammen-is s ddaw n teẓayt n ddnub-at n lxelq n ddunit meṛṛa, i yeɛebba ɣef yir-is. 
Mazal ad d-nehdeṛ a leḥbab ɣef lecɣal agi meṛṛa s ttfaṣil mi ara d-naweḍ ɣer m kul yiwet s 
nnuba.  

     Tura ad nuɣal ɣer Ibṛahim ɣer wenda yura wakka: Mi iɛedda wayagi, Awal n Ṛebbi 
yettunefk-d i Ibṛahimdi lewḥi inna-as: Ur d tagged acemma a Ibṛahim, d nekk i d tazibba-inek, 
ad ttqabaleɣ fell-ak. Lxiṛ ara k-id-yuɣalen d ameqṛan aṭas. Ṛebbi, yenna i Yebṛahim: Effeɣ-ed 
ɣer beṛṛa ssiked ɣer igenni ma tzemreḍ ad tḥesbed itran, anect-en ara k-d-fkeɣ d dderya. 

     Ibṛahim yettkel ad yeḍṛu wayen akk is-iwɛed Sidi Ṛebbi, ɣef wakka i yettwaḥseb d aḥeqqi 
i yella. Acḥal i nettẓalla nedeɛɛu ɣer Sidi Ṛebbi, akken ad aɣ-iɛiwen ad nesɛu liman, neɣ 
taflest am weḥbib-is Ibṛahim. Nesla-d d acu i d as-yenna, ur ttagged ara. D agi tetlla ttebciṛa d 
aɣen i nekkni, yella wayen i nezmer ad d-nelmed s ɣur Sidi Ṛebbi. Yezṛa d lxuf i d sebba n 
uɣelluy n wid yumnen, yenna-as: Ad iliɣ fell-Ak d tazibba, tazibba d talwiḥt n wuzzal, i s-
ittqabalen deg imenɣi tiyita n weɛdaw, d tazibba agi, ideg teṭṭeṛḍiq tyita. Yenna-as: D nekk i d 
tazibba ara yettqabalen fell-ak. 

     Nwala dagi ttebciṛa i d aɣ-d-yefka Sidi Ṛebbi deg Aḥbib-is Ibṛahim, tettbeggin-ed Lmasiḥ 
yellan d tazibba agi ideg teṭṭeṛḍiq tyita, n ddnubat n lxelq n ddunit meṛṛa. Lmasiḥ, d netta i 
yettewten s tyita n lmut deg wemkan-nneɣ, iwakken ad yawi ddnub-nneɣ, axaṭeṛ yewwi 
ddnub-nneɣ, iwakken ad nesɛu tudert idummen mi ara neffeɣ si ddunit-a, imi Lmasiḥ, yeɣleb 
lmut. Ibṛahimmi akken is-yenna, Sidi Ṛebbi a k-d-fkeɣ dderya, ssiked ma tezemreḍ a d 
teḥsbeḍ itran n igenni, anect-a ara k-d-fkeɣ d dderya. 

     Ibṛahim imi yehdeṛ d Sidi Ṛebbi, am akken yehder d weḥbib-is, iḥer ad iẓer, tameṭṭut-is 
Ṣara d tiɛiqqert, di leɛmeṛ-is 70 iseggasen, amek d netta-t ara s d-yesɛun dderya? Ɣef akka, 
yesteqsa Sidi Ṛebbi yenna-as: A Sidi Ṛebbi! Inni-yi-d amek ara ẓreɣ, belli ad d-sɛuɣ anect agi 
n dderya? Sidi Ṛebbi mačči d leǧweb nni i yettṛaǧu Yebṛadhim i d as-d-yefka! Wagi ad as-tid-
yini mi ara d-yaweḍ lweqt ɣer zdet, d ayen akk ara nẓer, meɛna, yerra-as-d lǧaweb ɣef ayen 
ibedden. Iteddu-d lweqt ad d-yeḍṛu i waṭas n dderya ara d-yefɣen seg-s.  

     Sidi Ṛebbi akka i d ṭṭbiɛa-s yezmer lḥal ad nedleb yiwet n lḥeǧa, mačči d tinna ara ɣ-d-
yefk, meɛna aɣ-d-yefk tin yezwaren, imi d netta i yezṛan d acu i d lḥeǧa tamezwarut iɣ-
inefɛen. Nekkni am akken neqqaṛ, zdet n Sidi Ṛebbi ur nessin ara d acu iɣ-inefɛen d 
amezwaru, daymi ilaq-aɣ ad asnini kan ad yeḍru lebɣi-k di tudert-nneɣ a Sidi Ṛebbi, mačči d 
lebɣi-nneɣ ara yeḍrun. Leǧweb i d-yerra i Ibṛahim Sidi Ṛebbi yumer-it, ad yezlu tlata n 
wexfiwen n lmal d yiwen n ṭṭiṛ, kul yiwen di lmal nni a t-yegzem ɣef sin, a t-yessers d lenfas, 
yal nnefs zdet n wayeḍ, ad yili litteɛ ger-asen, azal ideg ara yeɛeddi bnadem ger lenfes nni. 
Ayagi qedment zik mi ara yili fkan lɛahed zdet n Sidi Ṛebbi. Ayagi yura fell-as s ttfasil di 
Tektabt n Nnbi Irmiya, ixef 34 teseddert 18. Lmeɛna n wakka win ara yexḍun lɛehd nni, d 
Sidi Ṛebbi ara yilin d axṣim-is a t-iɛaqeb. 

     Wagi mazal ad d-nehdeṛ fell-as a leḥbab, mi ara d-naweḍ ɣer, ɣur-es s leqṛaya d wayen ara 
d-nelmed deg-s. Ayagi deg-s  ttebciṛa ibedden s waṭas n leqṛun, d wamek ara teḍru. Atan ihi, 
amek ara teḍru: Ibṛahimad yuɣal ad yefti s waṭas n dderya, deg-s ara d-yeffeɣ wegdud n 
Iɛebṛaniyen. Aṭas deg-sen ur d taṭafen ara di lɛehed-nsen nutni aked Sidi Ṛebbi, imiren ad 
ttuɛeqben, mi ara ten-yefṛeq am aksum nni iferqen d lenfas, d wa i d leǧweb amezwaru i 
yebɣa Sidi Ṛebbi a t-id-yefk i Ibṛahim. Yura wakka arsen-d iguder ad ččen aksum nni n lmal 
yefṛeq Ibṛahim, iguder agi ttmetilen iɛdawen mi ara d-asen ad ččen ad s-xesṛen, meɛna 
Ibṛahim ur ten-yeǧǧi ara yeẓeɛ-i-ten ifeṛṛeq-i-ten yesserwel-i-ten.  

      

Akka ula d nekkni mi ara d-arsen fell-aɣ, iguder, ilaq ur ten-tteǧǧa ara, a ten-neẓẓeɛ, a ten-
nsebɛed, a ten-sserwel s ufus n Sidi Ṛebbi ad ṛuḥen ad beɛden fell-aɣ. Ayagi meṛṛa ay atmaten 
d ayen i yernan leɛteb i Yebṛahim, yura wakka: Akken yeɣli yiṭij, Ibṛahim yeɣli-d fell-as 
lweḥc, aked naddam meqṛen. 

    Ad neḥbes kan da a leḥbab-nneɣ, imi lweqt, idheme-aɣ-d, akka tadwilt n Wawal n tudert, 
tewweḍ-ed ɣer tagara-ines, ad d-nuɣal ɣer ɣur-wen di tedwilt i d-iteddun iwakken ad 
nkemmel alemmud deg Awal n Sidi Ṛebbi, dima di Lɛehd Aqdim, akka ihi, qimet kan di 
lehna d lxiṛ, ǧǧiɣ-ken di talwit n lmasiḥ, ar tikkelt nniḍen, bqaw ɛla xiṛ. 


